
Armidda chi se ten tant'êsse bella,

E a l'è de fæto, læsta, e zovenotta,

Aççettaoù ro partîo, a monta in sella,

E via de nœutte per strazetti a trotta,

In bionda treçça, e curta de gonella,

Ommi a spera astallâ de pettabotta;

Ma son dra sò partenza spanteghæ

Ciarle in diversi mœui pe re contræ.

Arriva in pochi dì ra bella figgia

Là donde ri Françeixi han re barracche;

Ognun ben da lontan d'œuggio ra piggia,

E chi dixe paticche, e chi patacche;

Comme a ro Sô se ten ra barestriggia,

Ognun ghe mira addosso, e re solacche

Mœuve, e cammiña a traversâ camin,

Per veî quelle bellezze da vexin.

Che moæ viste non foìn bellezze tante

Ni a Pêgi, ni a Sapello, ni a Prien,

Ni a Sestri de Ponente,1 o de Levante,

A Nervi, Porto-Venere, Arensen.

Un vello in testa a l'ha nœuvo fiamante,

Ch'o ghe sta comme in çê l'Ærco balen;

E ri cæroî dro vello, e dri cavelli

Poæran raggi dro Sô, e dri ciù belli.

A re treççe sbandæ ro ventixœu

O raddoggia ro riçço naturá:

Ri œuggi chin a mirá fisso i rissœu

A l'orbo Amô ra fan assemmeggiâ:

De rœuze ro corô ghe sponta fœu

Sciù re maschette gianche de zoncâ:

E sciù ra bocca, ond'Amô fa ro gallo,

Ghe sta de casa aççeiso ro corallo.

Un po ciù in zù dro mento, fra ra neive,

Se vedde donde Amô ten ra fornaxe;

Se vedde tanto, quanto è raxoneive,

E quanto un mandiletto se compiaxe;

Ma cose occorre? quando l'œuggio beive,

Va ro penscero donde ciù ghe piaxe;

E quella romaniatta ciù rionda,

O fa conto ch'a sæ d'armella monda.

Giusto comme ro Sô con ro sò raggio

Passa per un Crestallo, e o no l'aveña,

Ro penscero così ne fâ passaggio

Ancon ciù in là de l'osso de baleña,

E mentre o passa avanti, per viaggio,

O studia sempre quarche madareña;

Poi con ro desiderio o ne fa zœugo,

E s'azzonze così legne a ro fœugo.

In mêzo de l'Armâ passaggia Armidda:

Chi dixe: O che pomin! Che bello tocco

De fen! E lê chi sente questa lidda,

A dixe in tro sò gôscio: semmo a tocco:

E mentre a çærca d'aveì quarche guidda

Per veì ro Generá: taffe, de stocco

Se gh'appresenta Eustaziin, ro quæ

Dro Comandante apponto o l'era fræ.







	↑ Luoghi tutti del Dominio Serenissimo.

